
Datganiad Cynghrair Rhyngwladol y Mentrau Cydweithredol ar yr Hunaniaeth Gydweithredol
Diffinnir menter gydweithredol fel
“cymdeithas annibynnol o bersonau wedi’u huno’n wirfoddol i fodloni eu hanghenion a’u dyheadau economaidd, cymdeithasol, a diwylliannol cyffredin trwy gyfrwng menter sy’n eiddo ar y cyd ac a reolir yn ddemocrataidd.”
Mae’r mudiad cydweithredol yn seiliedig ar gyfres o werthoedd ac egwyddorion:
Gwerthoedd 

Mae mentrau cydweithredol yn seiliedig ar y gwerthoedd canlynol:

Hunangymorth 
Hunangyfrifoldeb 
Democratiaeth
Cydraddoldeb 
Cyfiawnder 

Undod
Yn nhraddodiad eu sylfaenwyr, mae aelodau mentrau cydweithredol yn credu yn y gwerthoedd moesegol canlynol:
Gonestrwydd 
Bod yn Agored 
Cyfrifoldeb cymdeithasol 
Gofalu am eraill 
Egwyddorion 

Mae’r egwyddorion cydweithredol yn ganllawiau y mae mentrau cydweithredol yn eu dilyn er mwyn rhoi eu gwerthoedd ar waith.

Egwyddor 1: Aelodaeth Wirfoddol ac Agored
Mae mentrau cydweithredol yn sefydliadau gwirfoddol, sy’n agored i bob person sy’n gallu defnyddio eu gwasanaethau ac sy’n barod i dderbyn cyfrifoldebau aelodaeth, heb wahaniaethu ar sail rhyw, cefndir cymdeithasol, hil, gwleidyddiaeth, neu grefydd. 

Egwyddor 2: Rheolaeth Ddemocrataidd gan Aelodau 

Mae mentrau cydweithredol yn sefydliadau democrataidd a reolir gan eu haelodau, sy’n cymryd rhan weithredol wrth lunio eu polisïau a gwneud penderfyniadau.  Mae dynion a menywod sy’n gwasanaethu fel cynrychiolwyr etholedig yn atebol i’r aelodaeth.  Mewn mentrau cydweithredol sylfaenol, mae gan aelodau hawliau pleidleisio cyfartal (un aelod, un bleidlais), ac mae mentrau cydweithredol ar lefelau eraill hefyd yn cael eu trefnu mewn modd democrataidd. 

Egwyddor 3: Cyfranogiad Economaidd Aelodau 

Mae aelodau’n cyfrannu’n gyfartal i gyfalaf eu menter gydweithredol, ac yn ei reoli’n ddemocrataidd,.  Mae o leiaf rhan o’r cyfalaf hwnnw fel arfer yn eiddo cyffredin y fenter gydweithredol.  Fel arfer, mae aelodau’n derbyn ad-daliad cyfyngedig, os o gwbl, ar gyfalaf a danysgrifir fel amod aelodaeth.  Mae aelodau’n dyrannu arian dros ben ar gyfer unrhyw un o’r dibenion canlynol: datblygu eu menter gydweithredol, o bosibl trwy sefydlu cronfeydd wrth gefn, y bydd rhan ohonynt o leiaf yn anrhanadwy; rhoi budd i aelodau yn gymesur â’u trafodion â’r fenter gydweithredol; a chefnogi gweithgareddau eraill a gymeradwyir gan yr aelodau.

Egwyddor 4: Ymreolaeth ac Annibyniaeth 

Mae mentrau cydweithredol yn sefydliadau hunangymorth annibynnol a reolir gan eu haelodau.  Os byddant yn llunio cytundebau gyda sefydliadau eraill, gan gynnwys llywodraethau, neu’n codi cyfalaf o ffynonellau allanol, maent yn gwneud hynny ar delerau sy’n sicrhau rheolaeth ddemocrataidd gan eu haelodau ac sy’n cynnal eu hannibyniaeth gydweithredol.
Egwyddor 5: Addysg, Hyfforddiant a Gwybodaeth 

Mae mentrau cydweithredol yn darparu addysg a hyfforddiant i’w haelodau, eu cynrychiolwyr etholedig, eu rheolwyr a’u gweithwyr fel y gallant gyfrannu’n effeithiol i ddatblygiad eu mentrau cydweithredol.  Maent yn rhoi gwybod i’r cyhoedd – yn enwedig pobl ifanc ac arweinwyr barn – am natur a manteision cydweithredu. 

Egwyddor 6: Cydweithredu Ymhlith Mentrau Cydweithredol 

Mae mentrau cydweithredol yn gwasanaethu eu haelodau yn fwyaf effeithiol ac yn cryfhau’r Mudiad Cydweithredol trwy weithio gyda’i gilydd trwy strwythurau lleol, cenedlaethol, rhanbarthol a rhyngwladol. 

Egwyddor 7: Ymddiddori yn y Gymuned 

Mae mentrau cydweithredol yn gweithio dros ddatblygiad cynaliadwy eu cymunedau trwy bolisïau a gymeradwyir gan eu haelodau.

